
Ny Salamo faha-51 dia vavaka nataon’i Davida tamin’ny

fotoan’ny fahoriana lalina, rehefa nihantona teo amin’ny

mizàna ny fanahiny. Vavaky ny fibebahana taorian’ny

fahotany — ny fijangajangana tamin’i Batseba sy ny

fikarakarana ny famonoana an’i Oria, vadiny — dia tsy

voasarona. Nanoratra i Davida hoe:

"Mamindrà fo amiko, Andriamanitra ô, araka

ny fahasoavanao; araka ny haben'ny

fiantranao vonoy ny fahadisoako.” (Salamo

51:1)

Ny hoe “Araka ny Fahasoavanao” dia fomba iray hafa

ilazana ny hoe “Ny fahatokianao amin’ny fitandremana ny-

Fanekenao”. Nilaza toy izao i Davida, raha ny marina, “Efa

nanolotra ny Tenanao hamela ny heloko raha mahafeno ny

fepetra ilaina aho, ary miangavy Anao aho noho izany.”

Tena zava-dehibe tokoa ny manatona an’Andriamanitra

amin’izany.

Hoy ny Salamo 106:1:

"Miderà an'i Jehovah! Miderà an'i Jehovah,

fa tsara Izy; Fa mandrakizay ny famindram-

pony [fahamendrehana, fahatokiana ny

fanekeny].”

Ny famindram-po dia lafiny iray amin'ny

toetran'Andriamanitra mandrakizay. Hoy ny Hebreo 4:16:

"Koa aoka isika hanatona ny seza

fiandrianan'ny fahasoavana amin'ny

fahasahiana, mba hahazoantsika famindram-

po sy hahitantsika fahasoavana ho

famonjena amin'izay andro mahory."

Voalohany, mila famindram-po isika, nefa mila fahasoavana

koa isika. Inona no lazain’ny Baiboly momba ny

fahasoavana? Tsy azo amin’ny asa ny fahasoavana. Raha

azonao tratrarina amin’ny asa izany, dia tsy fahasoavana.

Matetika ny olona mpino dia mihevitra fa tsy maintsy miasa

mba hahazoana ny zava-drehetra. Noho izany dia miròna

handà ny fahasoavan’Andriamanitra izy ireo. Araka ny

nosoratan’i Paoly:

"Ary raha avy amin’ny fahasoavana izany, dia

tsy mba avy amin’ny asa intsony…. fa raha

izany, dia tsy fahasoavana intsony ny

fahasoavana.” (Romana 11:6)

Zavatra roa no resahina ao amin’ny Hebreo 4:16 fa tsy ho

azontsika amin’ny asa. Tsy afaka mahazo famindram-po

isika amin’ny asa, ary tsy afaka mahazo fahasoavana. Mila

famindram-po ho an’ny lasa sy fahasoavana ho an’ny hoavy

isika. Amin’ny alalan’ny fahasoavan’Andriamanitra irery

ihany no ahafahantsika ho tonga karazan’olona, sy hiaina ny

karazana fiainana, izay Takiany amintsika.

Misaotra Anao, Tompo ô, fa afaka manatona Anao amim-

pahasahiana aho. Manambara aho fa tonga araka ny

hatsaram-panahin’Andriamanitra mba handray famindram-

po ho an’ny lasako sy fahasoavana ho an’ny hoaviko aho.

Hanatona ny seza fiandrianan'ny fahasoavana aho, amin’ny

anaran’i Jesosy Kristy, Amena.

